
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
 
                      ______________________ 2017 թվականի N ______-Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 15-Ի  N 1300-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 15-Ի N 1301-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
Հայաստանի Հանրապետության կառավարությունը որոշում է.

1. Հայաստանի Հանրապետության առողջապահության նախարարության աշխատակազմում`
1)  հաշվապահական հաշվառման բաժինը և ֆինանսատնտեսագիտական բաժինը միաձուլման ձևով վերակազմակերպել` ստեղծելով ֆինանսատնտեսագիտական վարչություն.

2) արտաքին կապերի բաժինը վերակազմավորման ձևով վերակազմակերպել միջազգային հարաբերությունների վարչության.

3)  ստեղծել քաղաքացիների բողոքների և դիմումների արագ արձագանքման բաժին:

2. Հայաստանի Հանրապետության կառավարության 2002 թվականի օգոստոսի 15-ի «Հայաստանի Հանրապետության առողջապահության նախարարության աշխատակազմ» պետական կառավարչական հիմնարկ ստեղծելու, Հայաստանի Հանրապետության առողջապահության նախարարության կանոնադրությունը և աշխատակազմի կառուցվածքը հաստատելու մասին» N 1300-Ն որոշման`
1) Հավելված N 1-ի 8-րդ կետը լրացնել «իբ» ենթակետով՝ հետևյալ բովանդակությամբ.
«իբ) քաղաքացիների ընդունելության կազմակերպում, գրավոր դիմումների քննարկում, դրանցում բարձրացված խնդիրների ուսումնասիրություն և վերլուծություն, ինչպես նաև պարզաբանումների տրամադրում և խորհրդատվական օգնության կազմակերպումը»,
2) Հավելված N 2-ը շարադրել նոր խմբագրությամբ` համաձայն Հավելված N 1-ի:
3. Հայաստանի Հանրապետության առողջապահության նախարարության պետական առողջապահական գործակալությունում`

1) լուծարել բժշկական ծառայությունների գնման և տեղեկատվական բաժինը,
2) լուծարել տարածքային մարմինները,
3) ստեղծել ֆինանսավորման ապահովման բաժին,

4) ստեղծել էլեկտրոնային առողջապահական համակարգի գործունեության ապահովման և հաշվետվությունների ամփոփման բաժին,

5) տնտեսագիտության և ֆինանսական հոսքերի կառավարման բաժինը վերանվանել առողջապահական և ֆինանսական ցուցանիշների ծրագրավորման, հոսքերի կառավարման և վերլուծության բաժին,
6) փաստաթղթային հսկողության և պայմանագրային բաժինը վերանվանել պայմանագրային գործընթացի կազմակերպման բաժին,

7) վերահսկողության բաժինը և բժշկական օգնության մշտադիտարկման և փորձագիտական գնահատման բաժինը միաձուլել և բաժանման ձևով վերակազմակերպել` ստեղծելով փորձագիտական գնահատման և մշտադիտարկման N 1 և փորձագիտական գնահատման և մշտադիտարկման N 2 բաժինները,
4.  Հայաստանի Հանրապետության կառավարության 2002 թվականի օգոստոսի 15-ի «Հայաստանի Հանրապետության առողջապահության նախարարության պետական առողջապահական գործակալության կանոնադրությունը և կառուցվածքը հաստատելու մասին» N 1301-Ն որոշման մեջ կատարել հետևյալ փոփոխությունները`

1) որոշման N 1 հավելվածի 8-րդ կետը շարադրել հետևյալ խմբագրությամբ.

«8. Գործակալությունն իր նպատակների և խնդիրների իրականացման համար Հայաստանի Հանրապետության օրենսդրությամբ սահմանված կարգով իրականացնում է հետևյալ գործառույթները՝
ա) Հայաստանի Հանրապետության օրենսդրությամբ սահմանված կարգով հիմնարկների ու կազմակերպությունների հետ պետական պատվերի շրջանակներում բնակչությանը բժշկական ծառայությունների մատուցման մասին պայմանագրերի կնքման կազմակերպում, դրանց համապատասխան փաստացի կատարված աշխատանքների վերաբերյալ հաշվետվությունների ամփոփում և սահմանված կարգով ֆինանսական միջոցների հատկացման ապահովում.

բ) բժշկական օգնություն և սպասարկում իրականացնող բժշկական կազմակերպությունների կողմից պետական պատվերի շրջանակներում իրականացվող բժշկական օգնության և սպասարկման գործընթացի փաստաթղթային և տեղում փորձագիտական գնահատում, դիտարկում, մշտադիտարկում, կատարված աշխատանքների վերլուծություն.

գ) առողջապահության կազմակերպման, կառավարման, ֆինանսավորման և տնտեսավարման ժամանակակից մեխանիզմների, նորմատիվների, չափանիշների մշակմանն ու ներդրմանը մասնակցություն.

դ) առանձին կատեգորիայի քաղաքացիների անվճար և արտոնյալ պայմաններով բժշկական օգնությունը և սպասարկումը կազմակերպելու նպատակով Հայաստանի Հանրապետության օրենսդրությամբ սահմանված դեպքերում և կարգով պայմանագրերի կնքման կազմակերպում ապահովագրական ընկերությունների հետ,

      ե) էլեկտրոնային առողջապահական համակարգի միջոցով կազմակերպությունների կողմից կատարված աշխատանքների վերաբերյալ հաշվետվությունների ընդունում ամփոփում ֆինանսավորման իրականացման նպատակով բանկային գործարքների վերաբերյալ էլեկտրոնային փաստաթղթերի կազմում և մուտքագրում էլեկտրոնային համապատասխան համակարգ:,
2) որոշման N 1 հավելվածի 12-րդ կետի ը, ժա, ժբ ենթակետերից և 16-րդ կետից հանել «և տարածքային մարմինների» բառերը,

3) որոշման N 1 հավելվածի 15-րդ կետը շարադրել հետևյալ խմբագրությամբ.

     «15. Գործակալությունն ունի կառուցվածքային ստորաբաժանումներ:»,

4) որոշման Հավելված N 2-ը շարադրել նոր խմբագրությամբ` համաձայն Հավելված N 2-ի: 

5. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:
Հավելված N 1
ՀՀ կառավարության 2017 թվականի 

–Ն որոշման
Հավելված N 2
ՀՀ կառավարության 2002 թվականի 

օգոստոսի 15-ի 1300–Ն որոշման

Կ Ա Ռ ՈՒ Ց Վ Ա Ծ Ք 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅԱՆ ԱՇԽԱՏԱԿԱԶՄԻ
I. ԿԱՌՈՒՑՎԱԾՔԱՅԻՆ ՍՏՈՐԱԲԱԺԱՆՈՒՄՆԵՐ
 
       1. ՎԱՐՉՈՒԹՅՈՒՆՆԵՐ
 
1) Բժշկական օգնության քաղաքականության վարչություն.

2) Մոր և մանկան առողջության պահպանման վարչություն.

3) Դեղորայքային քաղաքականության և բժշկական տեխնոլոգիաների վարչություն.

4) Անձնակազմի կառավարման վարչություն.

5) Իրավաբանական վարչություն.

6) Ֆինանսատնտեսագիտական վարչություն.

7) Միջազգային հարաբերությունների վարչություն.

 
      2. ՔԱՐՏՈՒՂԱՐՈՒԹՅՈՒՆ
      3. ԲԱԺԻՆՆԵՐ
 
1) Հանրային առողջության բաժին.

2) Արտակարգ իրավիճակների և զորահավաքային նախապատրաստության բաժին.

3) Առաջին բաժին.

4) Հասարակայնության հետ կապերի բաժին.

5) Քաղաքացիների բողոքների և դիմումների արագ արձագանքման բաժին
6) Ներքին աուդիտի բաժին:
                     
                 II. ԱՌԱՆՁՆԱՑՎԱԾ ՍՏՈՐԱԲԱԺԱՆՈՒՄՆԵՐ
 
1. ՊԵՏԱԿԱՆ ԱՌՈՂՋԱՊԱՀԱԿԱՆ ԳՈՐԾԱԿԱԼՈՒԹՅՈՒՆ
2. ԼԻՑԵՆԶԱՎՈՐՄԱՆ ԳՈՐԾԱԿԱԼՈՒԹՅՈՒՆ
III. ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅԱՆ ՀԱՄԱԿԱՐԳՈՒՄ ԳՈՐԾՈՂ ՏԵՍՉԱԿԱՆ ՄԱՐՄԻՆ
1. Հայաստանի Հանրապետության առողջապահության նախարարության առողջապահական տեսչական մարմին
Հավելված N 2

ՀՀ կառավարության 2017 թվականի 

–Ն որոշման

Հավելված N 2

ՀՀ կառավարության 2002 թվականի 

օգոստոսի 15-ի 1301–Ն որոշման

Կ Ա Ռ ՈՒ Ց Վ Ա Ծ Ք

 I. ԿԱՌՈՒՑՎԱԾՔԱՅԻՆ ՍՏՈՐԱԲԱԺԱՆՈՒՄՆԵՐ
1) Առողջապահական և ֆինանսական ցուցանիշների ծրագրավորման, հոսքերի կառավարման և վերլուծության բաժին.

2) Պայմանագրային գործընթացի կազմակերպման բաժին.

3) Էլեկտրոնային առողջապահական համակարգի գործունեության ապահովման և հաշվետվությունների ամփոփման բաժին.

4) Փորձագիտական գնահատման և մշտադիտարկման N 1 բաժին.

5) Փորձագիտական գնահատման և մշտադիտարկման N 2 բաժին.

6) Ֆինանսավորման ապահովման բաժին:
Հ Ի Մ Ն Ա Վ Ո Ր ՈՒ Մ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 15-Ի  N 1300-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 15-Ի N 1301-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
1.Իրավական ակտի ընդունման անհրաժեշտությունը (նպատակը)

«Հայաստանի Հանրապետության կառավարության 2002 թվականի օգոստոսի 15-ի  N 1300-Ն որոշման մեջ փոփոխություն և Հայաստանի Հանրապետության կառավարության 2002 թվականի օգոստոսի 15-ի N 1301-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը պայմանավորված  է Հայաստանի Հանրապետության վարչապետի 2016 թվականի հոկտեմբերի 30-ի N02/02.17/[377630]-16 հանձնարարականի 1.1 կետի և նոյեմբերի 18-ի N02/14.7/18484-16 հանձնարարականի կատարման անհրաժեշտությամբ:
 2. Ընթացիկ իրավիճակը և խնդիրները.

Հայաստանի Հանրապետության վարչապետի 2016 թվականի հոկտեմբերի 30-ի N02/02.17/[377630]-16 հանձնարարականի 1.1 կետի և նոյեմբերի 18-ի N02/14.7/18484-16 հանձնարարականի կատարման նպատակով ուսումնասիրվել են ՀՀ առողջապահության նախարարության աշխատակազմի կառուցվածքային և առանձնացված ստորաբաժանումների գործառույթների շրջանակը, դրանց համապատասխանությունը նախարարության` ՀՀ օրենսդրությամբ սահմանված նպատակներին և խնդիրներին, գործառույթների կրկնությունների հնարավորությունը, թվաքանակի համապատասխանությունը սահմանված գործառույթների շրջանակին, ստորաբաժանումների կառուցվածքը, անվանումները և այլն:

Ուսումնասիրությունների արդյունքում հիմնավորվել է նախարարության աշխատակազմի առանձին հաստիքների կրճատման անհրաժեշտությունը, ինչպես նաև նախարարության աշխատանքների առավել արդյունավետ կազմակերպման համար անհրաժեշտություն է առաջացել փոփոխություններ (ներառյալ նոր ստորաբաժանումներ ստեղծելու միջոցով) կատարել գործող կառուցվածքում: Մասնավորապես`
1) Հայաստանի Հանրապետության կառավարության 2002 թվականի օգոստոսի 15-ի N1300-Ն որոշմամբ հաստատված Հայաստանի Հանրապետության առողջապահության նախարարության կանոնադրության 7-րդ կետի ե. ենթակետը սահմանում է, որ առողջապահության բնագավառում մարդու իրավունքների պահպանումն ու պաշտպանությունը նախարարության կանոնադրական նպատակներից մեկն է: Այս նպատակի ապահովման գործիքներից մեկն էլ քաղաքացիների հետ օպերատիվ և մատչելի հետադարձ կապի ապահովումն է, որի  նպատակով դեռևս 2000թ. ՀՀ առողջապահության նախարարության կենտրոնական ապարատում ստեղծվել է ՀՀ ԱՆ «Թեժ գիծ» ծառայությունը, որն առ այսօր գործում է շուրջօրյա: Վերջինս հանդիսանում է ՀՀ ԱՆ-ի կենտրոնական ապարատում ստեղծված միասնական ծառայություն, որի նպատակն է քաղաքացիների, պացիենտների, ինչպես նաև բուժաշխատողների իրավունքների պաշտպանության, բուժանձնակազմի աշխատանքային իրավունքների հետ կապված խնդիրների կարգավորումը: Տարվա ընթացքում նախարարությունում աշխատանքներ են տարվել Ծառայության արդյունավետության բարձրացման ուղղությամբ: Տրամադրվել է լրացուցիչ հեռախոսահամար հետադարձ կապն ապահովելու համար: Աշխատանքի թափանցիկության ապահովման նպատակով ներդրվել է հեռախոսազանգերի ձայնագրման և ավտոմատ ինքնապատասխանիչների մեխանիզմ, ինչը հնարավորություն է տալիս արխիվացնելու բարձրացված խնդիրների ու ստացված լուծումների մասին տեղեկատվությունը: Միաժամանակ քաղաքացին տեղեկացվում է ձայնագրման մասին, ինչը լրացուցիչ երաշխիք է, որ հնչած հարցը չի մնա անպատասխան: Հարկ է նշել, որ նախորդ տարիների համեմատ Ծառայության նկատմամբ ազգաբնակչության վստահությունը մեծացել է: Դրա մասին են վկայում քաղաքացիների դիմելիության աճն ու հարցադրումների ակտիվությունը` 2014թ-ին` 11208, 2015 թ.-ին` 13775, 2016թ.- հոկտենբերի 31-ի դրությամբ 13190 զանգ, որից 204-ը դիմում-բողոքներ են:
Ներկայումս Ծառայության աշխատանքն իրականացվում է ընդամենը երկու աշխատակցի կողմից, ովքեր հանդիսանում են ՀՀ ԱՆ աշխատակազմի այլ ստորաբաժանման աշխատակիցներ, սակայն փաստացի իրականացնում են Ծառայության գործառույթները: Ելնելով աշխատանքի կարևորությունից, հաշվի առնելով աշխատանքային ծանրաբեռնվածությունը, նպատակահարմար ենք գտնում  ՀՀ ԱՆ աշխատակազմի կառուցվածքում ստեղծել առանձին ստորաբաժանում, որը հնարավորություն կտա Ծառայության գործառույթներն ավելի արդյունավետ իրականացնել` չխաթարելով այլ ստորաբաժանումների բնականոն աշխատանքները:
2) ՀՀ առողջապահության նախարարության աշխատակազմի արտաքին կապերի բաժնի գործառույթները վերջին տարիներին, հատկապես՝ ԵԱՏՄ մուտք գործելուն, ինչպես նաև ԵՄ հետ համագործակցության նոր շրջափուլ սկսելուն զուգահեռ, զգալիորեն ընդլայնվել են: Դրան նպաստել է նաև ոլորտում համագործակցության մեջ ընդգրկված երկրների և կազմակերպությունների թվի ու աշխարհագրության մեծացումը, սփյուռքի հետ համագործակցության խորացումն ու ընդլայնումը, ինչպես նաև բաժնի առջև դրված նոր խնդիրների և գործառույթների ավելացումը՝  կապված ՀՀ կառավարության նոր քաղաքական ռազմավարության հետ, որը նպատակ ունի ակտիվորեն խրախուսել օտարերկրյա ներդրումները ՀՀ առողջապահության ոլորտում, բարելավել ներդրումային միջավայրը, մշակել ոլորտում ներդրումային նոր նախաձեռնություններ ու ծրագրեր։ 

Հաշվի առնելով վերոհիշյալը և աշխատանքային ծանրաբեռնվածությունը, ելնելով աշխատանքի կարևորությունից, նպատակահարմար ենք գտնում ՀՀ ԱՆ արտաքին կապերի բաժինը վերակազմավորել ՀՀ ԱՆ  միջազգային հարաբերությունների վարչության:

3) ՀՀ կառավարության 2013 թվականի սեպտեմբերի 5-ի թիվ 967-Ն որոշմամբ ՀՀ առողջապահության նախարարության աշխատակազմի ֆինանսատնտեսագիտական վարչությունը բաժանվեց երկու ինքնուրույն ստորաբաժանումների` ֆինանսատնտեսագիտական և հաշվապահական հաշվառման բաժինների: Բաժանմանը հաջորդող տարիները ցույց տվեցին, որ բյուջետային գործընթացի, գնումների, միջնաժամկետ ծրագրերի, ֆինանսավորման և ոլորտային այլ գործառույթների իրականացման համար առավել նախընտրելի տարբերակը միասնական ստորաբաժանման առկայությունն է, որն առավել համակարգված և օպերատիվ կիրականացնի հիշյալ աշխատանքները:
       4) Հայաստանի Հանրապետության վարչապետի 2016 թվականի հոկտեմբերի 30-ի N 02/02.17/[377630]-16 հանձնարարականի 1.1 կետի և նոյեմբերի 18-ի N02/14.7/18484-16 հանձնարարականի կատարման նպատակով ուսումնասիրվել են ՀՀ առողջապահության նախարարության աշխատակազմի պետական առողջապահական գործակալության (այսուհետ` Գործակալություն) գործառույթների շրջանակը, դրանց համապատասխանությունը ՀՀ օրենսդրությամբ սահմանված նպատակներին և խնդիրներին, հաստիքների թվաքանակի համապատասխանությունը սահմանված գործառույթների շրջանակներին, ստորաբաժանումների կառուցվածքը, անվանումները և այլն:

Ուսումնասիրությունների արդյունքում հիմնավորվել է Գործակալության աշխատակազմի առանձին հաստիքների կրճատման անհրաժեշտությունը, ինչպես նաև Գործակալության աշխատանքների առավել արդյունավետ կազմակերպման համար անհրաժեշտություն է առաջացել փոփոխություններ (ներառյալ նոր ստորաբաժանումներ ստեղծելու միջոցով) կատարել գործող կառուցվածքում: Մասնավորապես`
Հայաստանի Հանրապետության կառավարության 2017 թվականի հունիսի 19-ի թիվ 646-Ա որոշմամբ հաստատված Հայաստանի Հանրապետության կառավարության ծրագրի «Առողջապահություն» գլխի 2-րդ կետով նախատեսված է ներդնել պետության կողմից հատկացվող ֆինանսական միջոցների արդյունավետ ծախսման նպատակով բժշկական ծառայությունների գնման գործընթացում դեպքերի անհատական վարման (case managament) ինստիտուտ, մեծացնել Գործակալության գործառույթներում բժիշկ-փորձագետների ինստիտուտի դերը և ներգրավել ապահովագրական կազմակերպությունների կարողությունները: 

Միաժամանակ, ներկայումս ՀՀ առողջապահության նախարարության կողմից վերանայվում է բնակչության առանձին կատեգորիաներին պետության կողմից երաշխավորված անվճար կամ արտոնյալ պայմաններով բժշկական օգնության և սպասարկման կազմակերպման գործընթացները, փոփոխվում են Գործակալության առջև դրված նպատակներն ու խնդիրները, մասնավորապես` ներդրվում են փաստաթղթային փորձագիտություն և բժշկական կազմակերպություններում մշտադիտարկում, դիտարկում, ուսումնասիրություններ իրականացնելու վերաբերյալ նորմերը, այդ թվում` օրենսդրությամբ սահմանված դեպքերում ապահովագրական ընկերությունների հետ համագործակցությունը: 

Արդյունքում, նշված աշխատանքները և գործառույթներն իրականացնելու նպատակով նախատեսվում են Գործակալության կառուցվածքային փոփոխություններ և ստորաբաժանումերի վերանվանումներ՝ դրանք համապատասխանեցնելով նրանց նոր գործառույթներին. 

1) Առողջապահական և ֆինանսական ցուցանիշների ծրագրավորման, հոսքերի կառավարման և վերլուծության բաժին. բաժինը հանդիսանալու է Գործակալության տնտեսագիտության և ֆինանսական հոսքերի կառավարման բաժնի իրավահաջորդ, որը կազմակերպելու է գործակալության գործառույթները կանոկակարգող ՀՀ կառավարության որոշումների, ՀՀ առողջապահության նախարարի հրամանների և այլ իրավական ակտերի մշակման աշխատանքները, մասնակցելու է ՀՀ պետական բյուջեի ծրագրերի ծախսերի ձևավորման, բժշկական օգնության և սպասարկման տեսակների գների և նորմատիվների ձևավորման, բժշկական օգնության և սպասարկման որակի ապահովմանն ուղղված գործիքակազմի ներդրման և կիրառման աշխատանքներին, կազմակերպելու է տարեկան պայմանագրային գումարների հաշվարկման և դրանցում տարվա ընթաքում կատարվող փոփոխությունների, պետական բյուջեի եռամսյակային համամասնությունների շրջանակներում ֆինանսավորման ամսական չափաքանակների ձևավորման հետ կապված աշխատանքները, կազմակերպելու է անհրաժեշտ առողջապահական և ֆինանսական ցուցանիշների ամփոփման և դրանց հիման վրա վերլուծական աշխատանքների իրականացման աշխատանքները: 

2) Պայմանագրային գործընթացի կազմակերպման բաժին. բաժինը հանդիսանալու է փաստաթղթային հսկողության և պայմանագրային բաժնի իրավահաջորդ, որը մասնակցելու է պետական պատվերի տեղադրման աշխատանքներին, նախապատրաստելու, կազմելու և հաստատման է ներկայացնելու պետության կողմից երաշխավորված անվճար բժշկական օգնության և սպասարկման վերաբերյալ պայմանագրերը, պայմանագրերում կատարվող փոփոխությունները` հավելվածներով, ապահովելու է ՀՀ ֆինանսների նախարության էլեկտրոնային համակարգ պայմանագրերի մուտքագրման և դրական եզրակացությունների ստացման աշխատանքները:
Ընդ որում, Գործակալության ներկայումս գործող բժշկական ծառայությունների գնման և տեղեկատվական բաժնի
 կրկնվող գործառույթների իրականացումը ևս վերապահվելու է Պայմանագրային գործընթացի կազմակերպման բաժնին:
3) Փորձագիտական գնահատման և մշտադիտարկման N 1 բաժին և փորձագիտական գնահատման և մշտադիտարկման N 2 բաժին. բաժինները հանդիսանալու են վերահսկողության և բժշկական օգնության մշտադիտարկման և փորձագիտական գնահատման բաժինների իրավահաջորդ, հաշվի առնելով այն հանագամանքը, որ ներկայումս գործող բաժինների գործառույթներն ըստ էության համընկնում են ստեղծվող բաժինների գործառույթների հետ: Մասնավորապես, բաժինների հիմնական գործառույթը բժշկական օգնություն և սպասարկում իրականացնող բժշկական կազմակերպությունների կողմից պետական պատվերի շրջանակներում իրականացվող բժշկական օգնության և սպասարկման գործընթացի փաստաթղթային (հիմնականում էլ առողջապահական հմակարգով ներկայացվող) և տեղում փորձագիտական գնահատումն է, դիտարկումը, մշտադիտարկումը, կատարված աշխատանքների վերլուծությունը:
Գործակալությունը յուրաքանչյուր տարի պայմանագրեր է կնքում շուրջ 470 բժշկական կազմակերպությունների հետ: Ըստ ՀՀ կառավարության ծրագրի, ՊԱԳ-ում ներդրվում է հիվանդանոցային դեպքի անհատական վարման (case management) ինստիտուտը` բժիշկ-փորձագետների ներգրավմամբ, որի նպատակով անհրաժեշտ է ներգրավել առնվազն 30 փորձագետների, որոնց կողմից պետք է ուսումնասիրվեն կազմակերպությունների կողմից ներկայացված հաշվետվությունները օրինակ միայն հիվանդանոցային դեպքերը կազմում են տարեկան շուրջ 330,0 հազար պոլիկլինիկական  այցերը՝ շուրջ 11.6 մլն., ստոմատոլոգիական դեպքերը շուրջ 350,0 հազար: Համաձայն ՀՀ կառավարության 2002 թվականի ապրիլի 30-ի թիվ 488 որոշման` Գործակալությունը կարող է ունենալ միայն բաժիններ (ոչ վարչություններ), ուստի նպատակահարմար է 30 փորձագետների գործունեությունը ապահովել միևնույն գործառույթներով օժտված երկու բաժինների կողմից: 

Փորձագետները իրականացնելու են իրենց կցված կազմակերպությունների կողմից կատարված աշխատանքների մասին առողջապահական էլեկտրոնային համակարգով ներկայացված հաշվետությունների ուսումնասիրություն (հաշվետվության ներկայացման ժամկետները, դրանց համապատասխանությունը բյուջետային ծրագրերին, ծառայություններին, գործող չափոփոշիչներին, իրավական ակտերի պահանջներին), հայտնաբերված անճշտությունների դեպքում, սահմանված կարգով, կազմակերպության հետ համատեղ ապահովելու է համապատասխան ճշտումների (այդ թվում ֆինանսական) կատարումը, կազմակերպությունների կողմից կատարված աշխատանքների ծավալների մասին կազմելու և հաստատման են ներկայացնելու կազմակերությունների հետ կնքվող ընդունման-հանձնման արձանագրությունները:

Ընդ որում, հաշվի առնելով տարածքային մարմինների նախատեսվող լուծարումը, մարզային փորձագիտության գործառույթները ևս բաշխվելու են Փորձագիտական գնահատման և մշտադիտարկման բաժինների միջև:

4) Լուծարել բժշկական ծառայությունների գնման և տեղեկատվական բաժինը.

Գործակալության գործառույթների և կառուցվածքի ուսումնասիրությունները ցույց տվեցին, որ ստորաբաժանումներում առկա են գործառույթների կրկնություններ: Մասնավորապես, բժշկական ծառայութունների գնման և տեղեկատվական բաժինը, բացի այն գործառույթներից, որոնք ընդհանրական են բոլոր բաժինների համար, իրականացնում է մի շարք գործառույթներ, որոնց առկայությունը այլևս չի հիմնավորում բաժնի առկայությունը: Այսպես.

· ՀՀ առողջապահության նախարարության կողմից տվյալ բուժօգնության տեսակի իրականացման լիցենզիայի (կամ ժամանակավոր թույլտվության) առկայության դեպքում ՀՀ տարածքում բուժօգնություն իրականացնող իրավաբանական անձանց հետ (անկախ սեփականության ձևից) պետության կողմից երաշխավորված անվճար բժշկական օգնության և սպասարկման վերաբերյալ պայմանագրերի նախապատրաստման և կնքման աշխատանքների կազմակերպում. 

Ներկայումս, Գործակալության փաստաթղթերի հսկողության և պայմանագրային բաժինը մշակում է «Պետության կողմից երաշխավորված բժշկական օգնության և սպասարկման» ամենամյա կնքվող պայմանագրերը և դրանց կից հավելվածները, մասնակցում պայմանագրերի կնքման աշխատանքներին: Նախատեսվող կառուցվածքով առաջարկվում է փաստաթղթերի հսկողության և պայմանագրային բաժնի իրավահաջորդ ստորաբաժանմանը վերապահել պայմանագրերի կնքմանն ուղղված բոլոր գործառույթները` ամբողջականությունն ապահովելու և կրկնություններից խուսափելու նպատակով: 
· Հավաքագրված տեղեկատվության մշակումը և ամփոփ արդյունքները Գործակալության տնտեսական և ֆինանսական հոսքերի կառավարման բաժին ներկայացնելը. 
Հայաստանի Հանրապետության առողջապահության ոլորտում ներդրվել է միասնական էլեկտրոնային տեղեկատվական համակարգը
, և ՀՀ առողջապահության նախարարությունում մուտքագրման աշխատանքներն իրականացվում են «էլեկտրոնային առողջապահություն» համակարգի միջոցով: Համապատասխանաբար, որևէ բաժնին ամփոփ արդյունքներ ներկայացնելու անհրաժեշտությունը բացակայում է:

· ՀՀ տարածքում գործող բժշկական օգնություն իրականացնողների կողմից պետության կողմից երաշխավորված անվճար բժշկական օգնության և սպասարկման շրջանակներում կատարված աշխատանքների որակի և ծավալի սահմանված չափանիշներին համապատասխանության վերահսկմանը մասնակցություն.

Հայաստանի Հանրապետության կառավարության 2017 թվականի հունիսի 19-ի թիվ 646-Ա որոշմամբ հաստատված Հայաստանի Հանրապետության կառավարության ծրագրի «Առողջապահություն» գլխի 2-րդ կետով նախատեսված է ներդնել դեպքերի անհատական վարման (case managament) ինստիտուտ, մեծացնել Գործակալության գործառույթներում բժիշկ-փորձագետների ինստիտուտի դերը, որի շրջանակներում` Գործակալության համապատասխան երկու բաժինները նախատեսվում է գործառույթների լրամշակմամբ վերանվանել Փորձագիտական գնահատման և մշտադիտարկման N 1 և N 2 բաժինների, որոնք իրականացնելու են  փաստաթղթային և տեղում փորձագիտություն
: 
· ԷՍՔՅՈՒԷԼ (SQL) լեզվով հարցումների իրականացման և ստացված տվյալների հիմքերի հիման վրա անհրաժեշտ հաշվետվական ձևերի կազմման աշխատանքների ապահովում, ինչպես նաև ԷՍՔՅՈՒԷԼ (SQL) սերվեր ծրագրի տեղադրման, ծրագրի անվտանգության և հուսալիության ապահովում.
«էլեկտրոնային առողջապահություն» (e-helath) համակարգի ներդրումից հետո Գործակալությունում ԷՍՔՅՈՒԷԼ (SQL) սերվեր ծրագրով աշխատանքներ այլևս չեն իրականացվում:
· Բժշկական օգնություն իրականացնողների կողմից պետության կողմից երաշխավորված անվճար բժշկական օգնության և սպասարկման շրջանակներում կատարված աշխատանքների վերաբերյալ հաշվետվությունների ընդունման և ներանցման աշխատանքների կազմակերպում.

Գործառույթը նախատեսվում է վերապահել նոր ստեղծվող Էլեկտրոնային առողջապահական համակարգի գործունեության ապահովման և հաշվետվությունների ամփոփման բաժնին
:

5) Լուծարել տարածքային մարմինները. 

Տարածքային մարմինները ներկայումս իրականացնում են մի շարք գործառույթներ, ինչպիսիք են. 

· Մասնակցություն տարածքում գործող պետության կողմից երաշխավորված անվճար բժշկական օգնություն և սպասարկում իրականացնող կազմակերպությունների և պետական առողջապահական գործակալության կենտրոնական ապարատի միջև պետական պատվերի շրջանակներում կնքվելիք պայմանագրերի նախապատրաստման գործառույթներին. 

Ինչպես արդեն նշվեց` նախատեսվող կառուցվածքով առաջարկվում է Պայմանագրային գործընթացի կազմակերպման բաժնին վերապահել պայմանագրերի կնքմանն ուղղված բոլոր գործառույթները` ամբողջականությունն ապահովելու և կրկնություններից խուսափելու նպատակով: 
· Բժշկական օգնություն իրականացնողների կողմից պետության կողմից երաշխավորված անվճար բժշկական օգնության և սպասարկման շրջանակներում փաստացի կատարված աշխատանքների վերաբերյալ հաշվետվությունների ընդունման և ներանցման աշխատանքների կազմակերպում.

Գործառույթը նախատեսվում է վերապահել նոր ստեղծվող Էլեկտրոնային առողջապահական համակարգի գործունեության ապահովման և հաշվետվությունների ամփոփման բաժնին:

· Գործակալության պետի հանձնարարությամբ, Գործակալության վերահսկողության բաժնի հետ համատեղ Մարզի տարածքում գործող բժշկական օգնություն և սպասարկում իրականացնողների կողմից պետության կողմից երաշխավորված անվճար բուժօգնության և սպասարկման շրջանակներում կատարված աշխատանքների որակի և ծավալի սահմանված չափանիշներին համապատասխանության վերահսկմանը մասնակցություն.

Դեպքերի անհատական վարման (case managament), Գործակալության գործառույթներում բժիշկ-փորձագետների ինստիտուտի ներդրմամբ` Գործակալության Փորձագիտական գնահատման և մշտադիտարկման բաժինների միջոցով նախատեսվում է իրականացնել փաստաթղթային և տեղում փորձագիտություն, այդ թվում՝ մարզերում տեղակայված բժշկական կազմակերպություններում:
· Կազմակերպում է ֆինանսավորման տարեկան նախահաշիվների ու հայտերի կազմումը և դրանք ներկայացնում տարածքային գանձապետական բաժանմունք, մասնակցում է Գործակալության կենտրոնական ապարատի կողմից իջեցված ֆինանսական միջոցների բաշխման աշխատանքներին՝ հատկացված մարզում պետության կողմից երաշխավորված անվճար բժշկական օգնություն և սպասարկում իրականացրած առողջապահական կազմակերպությունների աշխատանքների դիմաց:
Նախատեսվում է ֆինանսական միջոցների հատկացման ապահովման գործառույթը, այդ թվում` տարեկան նախահաշիվների ու հայտերի կազմումը, ֆինանսական միջոցների բաշխում, վերապահել նոր ստեղծվող Ֆինանսավորման ապահովման բաժնին:

Ելնելով վերոգրյալից, կրկին ականատես ենք լինում գործառույթների անհարակի կրկնությունների: Հետևաբար, հաշվի առնելով նաև էլեկտրոնային առողջապահական համակարգի (e-health) և բժիշկ-փորձագետների ինստիտուտի ներդրումը, հանգում ենք եզրակացության, որ Գործակալության տարածքային մարմինների գործառույթները էականորեն նվազել են, որն էլ հիմք է հանդիսանում կառուցվածքային փոփոխություններ կատարելու, մասնավորապես Գործակալության տարածքային մարմինները լուծարելու, իսկ վերջիններիս գործառույթները  Գործակալության համապատասխան ստորաբաժանումների միջև բաշխելու համար:

6) Ֆինանսավորման ապահովման բաժին. բաժինը նոր ստեղծվող կառուցվածքային ստորաբաժանում է: Պետական պատվերի պայմանագրերի հաստատումից հետո ՊԱԳ-ի կողմից իրականացվում են ընթացիկ տարվա համար բժշկական կազմակերպությունների ֆինանսավորման անընդհատությունն ապահովող աշխատանքներ: Հայաստանի Հանրապետության կառավարության համապատասխան որոշման համաձայն հաստատված եռամսյակային համամասնությունների շրջանակներում հաշվարկվում են յուրաքանչյուր ծրագրով յուրաքանչյուր կազմակերպության ֆինանսավորման եռամսյակային և ամսական համամասնությունները, որից հետո Հայաստանի Հանրապետության ֆինանսների նախարարության գանձապետարանի էլեկտրոնային համակարգ են մուտքագրվում ֆինանսավորման գործընթացի իրականացման համար անհրաժեշտ նախնական փաստաթղթերը (նախահաշիվ, եռամսյակային և ամսական համամասնություններ, ժամանակացույց, քաղվածք պայմանագրից, պայմանագրի փոփոխում և այլն): Նշված փաստաթղթերը ներանցվում են յուրաքանչյուր Ծրագրով, յուրաքանչյուր կազմակերպության համար և ներառում են տվյալ ծրագրով տվյալ կազմակերպության անվանումը, պայմանագրի համարը, կնքման ամսաթիվը, պայմանագրի ավարտը, կնքման հիմնավորումը, բանկային վավերապայմանները (ՀՎՀՀ, սպասարկող բանկ, հաշվեհամար), պայմանագրային գինը, ֆինանսավորման ամսական չափաքանակները, կանխավճարը և այլ տվյալներ: 2016 թվականին ֆինանսավորման նախապատրաստական աշխատանքների ընթացքում Հայաստանի Հանրապետության ֆինանսների նախարարության էլեկտրոնային համակարգ են մուտքագրվել շուրջ 9,200 փաստաթղթեր: Ամենամսյա ֆինանսավորման ապահովման նպատակով հավաքագրվում և ամփոփվում են կազմակերպությունների կողմից կատարված աշխատանքների ծավալները, հաստատված ամսական համամասնությունների շրջանակներում Հայաստանի Հանրապետության կառավարության 2004 թվականի մարտի 4-ի N 318-Ն որոշմամբ սահմանված կարգով իրականացվում են ֆինանսավորման չափաքանակների հաշվարկներ, Հայաստանի Հանրապետության ֆինանսների նախարարության գանձապետարանի էլեկտրոնային համակարգ են մուտքագրվում համապատասխան հավաստագրերը և պարտավորությունները: 2016 թվականին ֆինանսավորման իրականացման համար մուտքագրվել է շուրջ 52.7 հազար փաստաթուղթ: 
Ներկայումս կազմակերպությունների ամենամսյա ֆինանսավորման գործընթացն ապահովվում է տարածքային մարմինների կողմից: Հետևաբար, հաշվի առնելով վերջիններիս նախատեսվող լուծարումը, ֆինանսավորման ծավալները, տարբեր ֆինանսական և առողջապահական հաշվետվողական ծրագրերի հետ աշխատանքները ամբողջ հանրապետության մակարդակով իրականացնելու համար անհրաժեշտ է նոր ստորաբաժանում:

7) Էլեկտրոնային առողջապահական համակարգի գործունեության ապահովման և հաշվետվությունների ամփոփման բաժին. բաժինը նոր կառուցվածքային ստորաբաժանում է: Այն ապահովելու է էլեկտրոնային առողջապահական համակարգում պետական առողջապահական գործակալության գործառույթների բնականոն ընթացքը, փորձագետների հետ համատեղ իրականացնելու է էլեկտրանային առողջապահական համակարգում կազմակերպությունների կողմից կատարված աշխատանքների ամփոփում, բժշկական կազմակերպություններին ցուցաբերելու մեթոդական օգնություն էլ. համակարգի աշխատանքների վերաբերյալ:
Ինչպես նշեցինք, Հայաստանի Հանրապետության առողջապահության ոլորտում ներդրվել է միասնական էլեկտրոնային տեղեկատվական համակարգը, և ս.թ. մայիսի 1-ից ՀՀ առողջապահության նախարարությունն անցում է կատարել «էլեկտրոնային առողջապահություն» (e-helath) համակարգին: Ներկայումս, ՀՀ առողջապահության նախարարությունում մուտքագրման աշխատանքներն իրականացվում են «էլեկտրոնային առողջապահություն» համակարգի միջոցով և մշտադիտարկվում են Հայաստանի Հանրապետության առողջապահության նախարարության համապատասխան ստորաբաժանումների կողմից: 
Համապատասխանաբար, ՀՀ առողջապահության նախարարության կողմից հաշվետվությունները ներանցվում են «էլեկտրոնային առողջապահություն» համակարգի միջոցով:

Կրկին, հաշվի առնելով տարածքային մարմինների լուծարման հանգամանքը, մեծածավալ աշխատանքներ իրականացնելու անհրաժեշտությունը, կարիք է առաջացել ստեղծելու նոր ստորաբաժանում` էլեկտրոնային առողջապահական համակարգի բնականոն գործունեությունն ապահովելու, ներանցումների, հաշվետվությունների պատշաճ կարգով տրամադրումն իրականացնելու նպատակով:

 3. Կարգավորման նպատակը և բնույթը.
Նախագծով առաջարկվում է ՀՀ առողջապահության նախարարության աշխատակազմի համար օրենսդրությամբ սահմանված առավելագույն թվաքանակի սահմաններում առանց լրացուցիչ հաստիքների ներգրավման` կենտրոնական ապարատում ստեղծել քաղաքացիների բողոքների և դիմումների արագ արձագանքման բաժին, ֆինանսատնտեսագիտական բաժինը և հաշվապահական հաշվառման բաժինը վերակազմակերպման ձևով միացնել` ստեղծելով ֆինանսատնտեսագիտական վարչություն,
Նախագծով առաջարկվում է ՀՀ առողջապահության նախարարության աշխատակազմի համար օրենսդրությամբ սահմանված առավելագույն թվաքանակի սահմաններում, առանց լրացուցիչ հաստիքների ներգրավման` վերանայել ՊԱԳ կառուցվածքը` ստեղծել ֆինանավորման ապահովման բաժին, լուծարել տարածքային մարմինները, հստակեցնել ՊԱԳ գործառույթները:
4. Նախագծի մշակման գործընթացում ներգրավված ինստիտուտները և անձինք.

Իրավական ակտի նախագիծը մշակվել է Հայաստանի Հանրապետության առողջապահության նախարարության կողմից:

5. Ակնկալվող արդյունքը.

Նախագծի ընդունման արդյունքում ակնկալվում է ՀՀ առողջապահության նախարարության առջև դրված կանոնադրական գործառույթների առավել նպատակային, արդյունավետ իրականացում, աշխատանքների օպերատիվ կազմակերպում, կրկնվող գործառույթների բացառում:

ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 15-Ի  N 1300-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՕԳՈՍՏՈՍԻ 15-Ի N 1301-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ՆՈՐ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ  ԱՆՀՐԱԺԵՇՏՈՒԹՅԱՆ ՄԱՍԻՆ
«Հայաստանի Հանրապետության կառավարության 2002 թվականի օգոստոսի 15-ի  N 1300-Ն որոշման մեջ փոփոխություն և Հայաստանի Հանրապետության կառավարության 2002 թվականի օգոստոսի 15-ի N 1301-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ  անհրաժեշտություն կառաջանա փոփոխություններ կատարել ՀՀ վարչապետի 1998 թվականի նոյեմբերի 6-ի թիվ 620 որոշման մեջ:
� Բաժնի վերաբերյալ մասնրամասն նկարագրությունը շարադրված է հիմնավորման 2-րդ կետի 4-րդ ենթակետում:


� Մանրամսան տեղեկատվություն` հիմնավորման 2-րդ կետի 6-րդ ենթակետ


� Բաժինների գործառույթները և վերանվանման վերաբերյալ մանրամասն տեղեկատվությունը ներկայացված է հիմնավորման 2-րդ կետի 3-րդ ենթակետում:


� Մանրամասն նկարագրությունը` հիմնավորման 2-րդ կետի 6-րդ ենթակետ:





